
EH Bildu Nafarroa talde parlamentarioko Adolfo Araiz Flamarique jaunak honako galdera hauek aurkezten dizkio Legebiltzarreko Mahaiari, izapidetu ditzan eta Landa Garapeneko eta Ingurumeneko Departamentuak idatziz erantzun ditzan:
Abenduaren 26ko 24/2013 Legeak, Sektore Elektrikoari buruzkoak, honako hau xedatzen du 2.2 artikuluan: “Argindarraren hornidura interes ekonomiko orokorreko zerbitzua da”. Bestalde, honako hau dio 54. artikuluan: “Argindarra sortzeko, garraiatzeko eta banatzeko instalazioak herri-onurakotzat hartuko dira, bai eta ibilgailu elektrikoak kargatzeko 3.000 kW-etik gorako potentzia duten estazioetako azpiegitura elektrikoak ere, horiek ezartzeko beharrezkoak diren ondasun eta eskubideen nahitaezko desjabetzeari eta bide-zorra baliatzeari dagokienez”.
Abenduaren 31ko 13/1990 Foru Legeak, Nafarroako oihan ondarea babestu eta garatzeari buruzkoak, honako hau dio 23. artikuluan:
“1.- Interes orokorreko azpiegiturak eraikitzeko proiektuetan oihan azalera gutxitzerik agertzen bada, ukitutako eremurako basoberritzeko edo basoa lehengoratzeko proiektua erantsiko da, gutxienez ere okupatuko den lur saila adinako azalera batean.
2. Oihan administrazioak aztertu eginen du interes publikoko azpiegiturak eraikitzeko proiektuek hondatu edo urez hartuko luketen oihan azalera, eta aginduzko txosten loteslea emanen du horiekin batera aurkezten zaizkion basoberritzeko edo basoa lehengoratzeko proiektuen egokitasunari buruz”.
Azken urteotan, inbertsioak egin dira hornidurara bideratutako argindarra ekoizteko eta banatzeko hainbat instalaziotan, eta zenbait zuhaitz-klase ebakitzea ekarri du horrek, kasu batzuetan masiboki ebaki ere.
Hori guztia ikusita, honako galdera hauek aurkezten ditugu, idatziz erantzun dakien:
1. Zenbat basoberritze-proiektu aurkeztu zaizkio Gobernuari 2010. urteaz geroztik, argindarra ekoizteko edo banatzeko instalazioak egiteko aurkeztuak izan eta baso-azaleraren murrizketa zekarten dozenaka proiektuetan? 
2. Zer proiektu dira horiek? Ala, baimenak ematean, ez al da kontuan hartu zuhaitz-mozketaren auzi hori?
3. Gobernuak kalkulatuta ala inbentariatuta al du zenbat zuhaitz moztu diren Nafarroan 2010az geroztik, argindarra ekoizteko edo banatzeko instalazioetarako obrak gauzatzearen ondorioz? Zenbat izan dira, eta nola banatzen da mozketa?
4. Gobernuak ba al du basoberritze-proiektuak exijitzeko asmorik argindarra ekoiztu edo banatzeko instalazioetarako obrak gauzatze aldera aurkezten diren proiektu berrietan, horiek zuhaitz-masei eragiten dietenean?
5. Zehazki, Gobernuak ba al daki zer eragin izan dituen zuhaitz-masa desberdinetan Larraga udalerriko San Marcos II proiektu eolikoaren gauzatzeak? Gobernuak ba al daki zenbat zuhaitz ebaki diren proiektu horretan? Hartu al du neurriren bat ebakitako zuhaitzak bezainbeste ale birlandatzeko?

